
ЗАХИДАЛ 99

	 

	АМЕРИК АНГЛИАС ТУСГААРЛАСАН НЬ

	 

	1932 оны аравдугаар сарын 2

	 

	Одоо арван наймдугаар зууны үеийн хоёр дахь том хувьсгал болох Английн эсрэг гарсан америкийн колониудын бослогын талаар ярья. Энэ бол зөвхөн улс төрийн хувьсгал бөгөөд бидний ярилцсан аж үйлдвэрийн хувьсгал буюу дараахан нь Европ дахины нийгмийн үндсийг донсолгосон Францын хувьсгал шиг тийм их нөлөөтэй байсангүй. Тэглээ ч гэсэн Америкийн тэр улс төрийн өөрчлөлт чухал учир холбогдолтой бөгөөд ирээдүйн үр дагавар нь нэн их байжээ. Тэр үед эрх чөлөөгөө олж авсан америкийн колониуд эдүгээ дэлхийн хамгийн хүчирхэг, хамгийн баян, аж үйлдвэр хамгийн ихэд хөгжсөн орон болон хувирчээ.

	1620 онд Английн хэсэг протестантуудыг «Мейфлауер» хэмээх хөлөг онгоцоор Америкт хүргэж өгч байсныг чи санаж байгаа биз дээ? Яков I˗ийн хэмжээгүй эрхт захиргаа болон түүний шашинд тэд дургүйцжээ. Тэр үеэс хойш харь нутгийнхны эцэг өвгөд хэмээн нэрлэгдэх болсон чухамхүү тэр хүмүүс Английг бүрмөсөн орхиж, колони байгуулан ихээхэн эрх чөлөөтэй амьдрахын тулд Атлантын далайн чанад орших гайхамшгийн шинэ орныг зүглэн оджээ. Тэд тэндхийн умард нутгийн эрэгт хүрч буудаллан тэр газраа Нью˗Плимут хэмээн нэрлэжээ. Тэднээс өмнө өдий төдий хүн умард америкийн эргийн бусад газраар очиж нутагласан байлаа. Тэдний дараа ч мөн олон хүн очиж Умардаас Өмнөд хүртэл тэндхийн дорнодын бүх эрэг хэсэг бүлгээрээ очигчдын бяцхан сууринаар дүүрчээ. Англиас очсон Кавалерын тайж нарын үндэслэн байгуулсан католик шашинтны суурин гэж байжээ. Бас квакер Пеннагийн нэрээр нэрлэсэн квакер˗Пенсильванийн суурин ч гэж байв. Тэнд бас голландууд, германууд даничууд, мөн цөөн тооны францууд ч хүрэлцэн очиж, суурин байгуулсан байжээ. Нүүдэллэн очигсод тийм алаг цоохор байсан боловч дийлэнх олонх нь англичууд байлаа. Голландууд байгуулсан хотоо Шинэ Амстердам хэмээн нэрлэсэн байв. Хожим нь түүнийг англичууд эзэлж аваад Нью˗Йорк хэмээн нэрлэсэн нь одоо нэгэнт нийтэд алдартай хот болжээ.

	Англиас очигсод английн хаан ба парламентыг хүлээн зөвшөөрсөн хэвээр байжээ. Тэдний олонх нь англид амьдрахаасаа дургүйцэж, бас хаан ба парламентын хийж буй олон үйлдлийг үл таашаахын учир нутгаа орхин одсон боловч эх орноосоо холбоо таслахыг хүсэхгүй байжээ. Хааны талыг баримталсан кавалеруудын оршин суудаг Өмнөд нутгаас очигсод Англидаа бүр ч их сэтгэл татагддаг байжээ. Шинэ нутагт очигсод бүр өөр өөрийн онцлогтой тул хоорондоо нэг их адил төсгүй байжээ. Арван наймдугаар зууны үед Атлантын далайн дорнод эрэгт хэсэг бүлгээрээ очигсдын арван гурван суурин байсан нь тэд цөм Английн хараанд байжээ. Тэднээс хойгуур Канад, өмнөдөд нь испанийн нутаг дэвсгэр байв. Тэрхүү арван гурвын зэргэлдээх голланд, данийн болон бусад сууринууд мөн л Английн хараа хяналтад байжээ. Тэгэхдээ нүүдэллэн очигсод дөнгөж далайн эргийн дагуу буюу түүнээс яльгүйнхэн зайдуу оршин байсныг санаарай. Түүнээс цааш өрнө зүгт бүр Номхон далай хүртэл шинээр очигсдын нутаг дэвсгэрээс бараг арав дахин асар уудам нутаг үргэлжилж байв. Тэдгээр нутагт европын ямар ч хүмүүс нүүж очоогүй байлаа. Тэнд индианууд хэмээх улаан арьстан нар нутагладаг, улаан арьстнууд янз бүрийн овог, аймгийн хяналтад байдаг байв. Тэдний зонхилох нь ирокезууд байв.

	Энэ зууны дундуур дэлхийн янз бүрийн нутаг газарт Англи, Франц хоёр хоорондоо тэмцэлдэн байсныг чи санаж байгаа биз. Түүнийг Долоон жилийн дайн (1756 —1763 онууд) хэмээн нэрлэдэг. Тэр дайн Европт төдийгүй, Энэтхэг, Канадад ч болж байлаа. Тэр дайнд Англи ялж, Франц улс Канадыг Англид арга буюу найр тавин өгчээ. Тийнхүү Франц Америкаас шахагдан гарч Англи Умард Америк дахь бүх суурийг дангаараа хянах болжээ, Канадын зөвхөн Квебек мужид л нэлээд тооны францууд суурьшиж бусад бүх сууринд дийлэнх нь англичууд оршиж байлаа. Квебек одоо хүртэл англи˗саксон гаралт хүн амын хүрээлэл дэх францын хэл, соёлын бяцхан арал болон байдаг нь сонин юм шүү. Квебе мужийн томхон хот Монреалд (Хан уул гэсэн үгээс гаралтай) Парисаас бусад ямар ч хотоос илүү олон хүн франц хэлээр ярьдаг ажээ.

	Би үүний өмнө бичсэн нэг захидалдаа европын орнууд Америкт аваачиж ажил хийлгэхийн тулд Африкийн негрүүдээр боолын худалдаа хийдэг байсан гэж өгүүлсэн. Аймшигтай бөгөөд жигшүүртэй тийм худалдааг гол төлөв испани, португал, англичууд хийж байлаа. Америкт, ялангуяа өмнөд мужуудад нь тамхины тариалангийн аж ахуй их байгуулсан тул тэнд ажиллах хүчний хэрэгцээ их байжээ. Нутгийн хүн ам болох улаан арьстан нар нүүдэлчин аймаг учир суурин амьдралд шилжих дургүй байжээ. Тэд бас боолын ёсоор ажиллахыг үл хүсжээ. Тэд бууж өгөхийг хүсээгүй бөгөөд тэднийг гагцхүү хүчээр л буулгаж авч болох байсан. Үнэхээр ч хожим хүчээр л буулгажээ. Тэднийг хэрэг дээрээ хядаж устгасан бөгөөд ихэнх нь шинэ нөхцөлд үхэж үрэгджээ. Бүхэл тивийг эзэлж оршин сууж байсан тэр ард түмний төлөөлөгчид эдүгээ цөөхөн үлджээ.

	Тийнхүү улаан арьстнууд тариалангийн талбайд ажиллахыг үл хүсэж ажиллах хүчний хэрэгцээ асар их болж байсан учраас хүмүүсийг аймшигтайгаар уулгалан авлаж, Африкийн оршин суугчдыг олзлон далайн чанадад илгээж байжээ. Тэд сэтгэлд багташгүй тийм харгис хэрцгий тамлалыг амсаж байжээ. Тэрхүү африкийн негрүүдийг Виргини, Каролин, Джорджи зэрэг өмнөд мужууд руу аваачиж, ихэвчлэн тамхины том тариалангийн аж ахуйнууд дээр бөөн бөөнөөр нь албын хүчээр ажиллуулж байжээ.

	Харин умардын мужуудад нөхцөл байдал өөр байв. «Мейфлауер» онгоцоор ирсэн харь нутгийнхны эцэг өвгөд хуучин пуритан уламжлалаа хөгжүүлсээр байжээ. Тэнд Өмнөдийнх шиг тийм том тариалангийн аж ахуй биш, жижиг жижиг фермийн аж ахуй байжээ. Тийм фермүүдэд боол буюу олон ажилчин шаардлагагүй байжээ. Тэнд газар элбэг байсан учир хүн бүр биеэ даан өөрийнхөө ферм дээр ажиллах сонирхолтой байлаа. Тийм байдлаар нүүн очигсдын дотор тэгш байх эрмэлзэл дэлгэрч байлаа.

	Тийнхүү тэдгээр очигсдын дотор Умардад нь жижиг фермд түшиглэсэн нэлээд тэгш эрхтэй аж ахуй, Өмнөдөд нь там тариалангийн аж ахуй ба боолчлолд түшиглэсэн аж ахуй буюу эдийн засгийн хоёр систем бүрэлдэн тогтсоныг бид харлаа. Улаан арьстнууд алин дээр нь ч ажилладаггүй байв. Тийм учраас тэр тивийн үндсэн хүн ам болох энэ ард түмэн яваандаа Өрнөд рүү шахагдах болжээ. Индианууд дотроо санал зөрөлдөж, муудалцах болсон нь уг үйл явцыг бүр ч хурдасгажээ.

	Английн хаан, олон том газрын өвчтөн нар ялангуяа Өмнөд мужуудад байсан тэдгээр колонийг ихэд сонирхож элдэв аргаар мөлжихийг хичээж байлаа. Долоон жилийн дайны дараа америкт байгаа колониудаас мөнгө олж авах гэж их чармайж эхэлжээ. Газрын өмчтөн зонхилсон Английн парламент колониудыг мөлжихийг дуртайяа зөвшөөрч, хааныг дэмжиж байжээ. Тийнхүү худалдаанд нь хязгаарлалт тогтоож, татвар ногдуулах болжээ. Тэр үед англичууд Энэтхэгт байхдаа Бенгалийг онцгой мөлжиж, энэтхэгтэй худалдаа хийхэд нь ихээхэн саад тотгор учруулж байсныг чи санаж байгаа биз.

	Тийнхүү хязгаар тогтоож, шинээр татвар ногдуулах болсныг колонийнхон эсэргүүцсэн боловч английн засгийн газар Долоон жилийн дайнд ялсандаа эрдэж тэдний эсэргүүцэхийг төдий л тоохгүй байлаа. Гэвч Долоон жилийн дайнаас колонийнхон ч их юм мэдэж авсан байв. Янз бүрийн колони буюу мужуудын хүмүүс уулзалдан бие биеэ мэдэж авчээ. Тэд английн байнгын армитай нийлэн францын цэргийн эсрэг тулалдаж байсан учир цэрэг дайны асуудал хийгээд дайтаж тоглохын гамшгийг мэдэх болсон байв. Тийм учраас колонийнхон өөрсдөд нь шударга бус муугаар хандсан явдал хэмээн үзсэн бүхэнтэй эвлэрэхийг хүсэхгүй байжээ.

	Тэгтэл 1773 онд английн засгийн газар Дорнод˗Энэтхэгийн компанийн цайг колониудад хүчээр тээж аваачихыг оролдсон явдал уг хэргийг гааруулжээ. Английн олон баячууд Дорнод˗Энэтхэгийн компанийн хэргийг барьдаг байсан учир түүнээс их орлого олохыг хичээж байв. Засгийн газар тэдний нөлөөнд байж засгийн газрын гишүүд ч өөрсдөө дорнод˗энэтхэгийн худалдааг их анхаардаг болохоор засгийн газар Дорнод˗Энэтхэгийн компанийн худалдааг хөхүүлэн дэмжиж түүний цайг Америкт аваачиж худалдахад дөхмийг үзүүлжээ. Гэвч тэр нь колонийнхны орон нутгийн цайны худалдаанд хохирол учруулсан тул тэдний дургүйцлийг ихэд хүргэжээ. Тийнхүү тээж авчирсан цайг нь дотогш оруулахгүй байхаар шийджээ. 1773 оны арван хоёрдугаар сард Дорнод˗Энэтхэгийн компани Бостонд цай буулгахаар иртэл эсэргүүцэлтэй тулгарчээ. Улаан арьстны хувцас өмссөн колонийнхны бүлэг хүн цай тээж ирсэн хөлөг онгоц руу дайран орж, цайг нь онгоцноос авч хаясан байна. Тэр ажиллагааг талархан дэмжсэн олон хүн харж байжээ. Тэр явдал бослого гаргагч колониуд хийгээд Английн хооронд дайн үүсэхийн шалтгаан болсон юм.

	Түүх хэзээ ч тэр аяараа давтагддаггүй билээ, гэсэн ч энэ үйл явдал урьд болж байсан нэгэн явдалтай тун ч төстэй байсан нь сонин юм шүү. 1773 онд Бостонд усан онгоцноос цай авч хаясан тэр үйл явдал их алдартай хэрэг болжээ. Түүнийг «бостоны цай зооглох» хэмээн нэрлэдэг ажээ. Хоёр жил хагасын өмнө Бапу давснаас татвар авахын эсрэг кампани дэгдээхэйг уриалж, Дандид эсэргүүцлийн аян хийж байсан бол Америкт болсон «бостоны цай зооглолт» олон хүнд түүнийг санагдуулж, түүнийг «давсаар зочлохтой» адилтган үзэж байв. Гэвч тэр хоёр үйл явдал хоорондоо ихээхэн ялгаатай болох нь мэдээж хэрэг.

	Түүнээс хойш бүтэн хагас жилийн дараа, 1775 онд Англи ба америк дахь түүний колониудын хооронд дайн эхэлсэн юм. Колонийнхон юуны төлөө тэмцэж байсан бэ? Тэд тусгаар тогтнолын төлөө, Англиас тусгаарлахын төлөө тэмцээгүй юм. Тэр ч байтугай дайн нэгэнт эхэлчихсэн, хоёр тал цус урсган тулалдаж байсан үед колонийн удирдагчид английн хаан Георг III˗д хандан, түүнийг «өршөөлт эзэн» гэж үзэн өөрсдийгөө үнэнч албат нар хэмээн тооцохыг хүсэмжлэн байлаа. Тиймэрхүү явдал үе үе гардаг болохоор түүнийг цохон тэмдэглэх нь сонин билээ. Голландад испанийн хан Филипп II˗ын армийн эсрэг ширүүн тулалдаж байсан хэр нь Филиппийг эзэн хаан хэмээн нэрлэсээр байлаа. Тэгээд олон жил дайтсаны эцэст Голланд арга буюу тусгаар тогтнолоо зарлан тунхаглажээ. Энэтхэгт английн хараат байх эсэх талаар олон жил эргэлзэж тээнэгэлзсэний эцэст 1930 оны нэгдүгээр сарын 1˗нд манай үндэсний конгресс тусгаар тогтноно гэж саналаа өгсөн юм. Одоо ч гэсэн тусгаар тогтнохоос айдаг бололтой. Энэтхэг хараат байвал зохино гэж ярьдаг хүмүүс бий ажээ. Гэвч тийм маягийн тэмцэл зайлшгүй тусгаар тогтнолоор дуусдагийг түүх бидэнд сургаж, Голланд, Америкийн жишээ ч тодорхой харуулж байна.

	1774 онд, колониуд ба Английн хооронд дайн эхэлсний дараахан Умард Америкт тусгаар тогтнохыг хүсдэг нэг ч хүн олдохгүй гэж Вашингтон нотолж байв. Тэглээ ч гэсэн чухамхүү Вашингтон Америкийн бүгд найрамдах улсын анхны ерөнхийлөгч болсон шүү дээ! 1774 онд, дайны ажиллагаа нэгэнт эхэлсэн байсан үед колониудын зарлан хуралдуулсан конгрессын дөчин зургаан нэрт гишүүн Георг III˗д үнэнч байгаагаа илэрхийлэн найрамдал байгуулж, «цус урсгах явдлыг» зогсоохыг хүсэж байжээ. Тэд Англи ба түүний америк үр ач нарын хооронд нөхөрсөг сайн харилцаа тогтоохыг туйлаас хүсжээ. Тэд зөвхөн хараат эрхтэй өөртөө засах захиргаа тогтоохыг л хүсэж, тэгээд ч тусгаар тогтнохыг хүсэх хүн нэг ч олдохгүй гэсэн Вашингтоны үгийг давтаж байжээ. Тэр илгээлтийг «Чидун жимсний мөчрийн»1 айлтгал бичиг хэмээн нэрлэсэн байв.

	Гэвч дөнгөж хоёр жил өнгөрөөгүй шахам байхад тэрхүү айлтгалын бичигт гарын үсэг зурсан хүмүүсээс хорин таван хүн бас өөр баримт бичиг болох тусгаар тогтнолын Тунхаглалд гарын үсэг зурж байжээ.

	Ингэхлээр колониуд тэмцэж эхэлсэн нь чухам тусгаар тогтнох гэсэндээ биш, худалдаанд татвар ногдуулж, хязгаарлах болсонд дургүйцсэнээс үүджээ. Английн парламент тэдний хүслээс гажууд татвар ногдуулах эрхгүй хэмээн тэд эсэргүүцжээ. Английн парламентад колониос төлөөлөгч байгаагийн болохоор «төлөөлөгчгүйгээр ямар ч татвар ногдуулах ёсгүй» гэсэн лоозон тэд гаргажээ.

	Колоныхон армигүй боловч асар том газар нутагтай байсан тул шаардлага гарвал хандсан зүг рүүгээ зугтаад алга болчихдог байжээ. Дараа нь тэд арми байгуулж, Вашингтон ч түүний ерөнхий командлагч болсон ажээ. Тэд заримдаа амжилт олж, хуучин дайсан Англид цохилт  цохилт өгөх аятай цаг мөчийг хүлээ байсан Франц ч колонийнхныг дэмжжээ. Испани бас Англид дайн зарлажээ. Тийнхүү байдал Англид ашиггүй эргэсэн боловч уг дайн олон жил сунжирчээ. 1776 онд алдарт тусгаар тогтнолын Тунхаглал гарчээ. 1782 онд дайн дуусаж, 1783 онд дайтагч этгээдүүд найрамдлын гэрээ байгуулжээ.

	Тийнхүү америк дахь английн арван гурван колони тусгаар тогтносон бүгд найрамдах улс болж Америкийн Нэгдсэн Улс хэмээн нэрлэгджээ. Тэгэхдээ муж улс бүр удтал бусдыгаа сэжиглэх хардаж, өөрийгөө аль нэг хэмжээгээр тусгаар тогтносон улс гэж үздэг байв. Яваандаа л үндэсний нийтлэг ухамсар суужээ. Тэр бол нутаг дэвсгэрээ Өрнө зүг байнга өргөтгөн тэлсэн, орчин үеийн дэлхийн анхны том бүгд найрамдах улс байлаа. Тэр үед түүнээс гадна бас нэг жинхэнэ бүгд найрамдах улс байсан нь бяцхан Швейцар байв. Голландыг хэдийгээр бүгд найрамдах улс гэж үздэг боловч язгууртнуудын хяналтад байжээ. Англи хаант улс төдийгүй, түүний парламент нь цөөн тооны газрын өмчтөн баячуудын ангийн мэдэлд байлаа. Тийм болохоор бүгд найрамдах Америкийн Нэгдсэн Улс бол шинэ маягийн улс байжээ. Европ, азийн орнуудынх шиг өнгөрсний үлдэгдэл гэж тэнд байсангүй. Өмнөд нутаг дахь тариалангийн аж ахуйн систем хийгээд боолчлох ёсыг эс тооцвоос тэнд феодализмын үлдэгдэл гэж байсангүй. Тэнд тайж нарын үе залгамжлах ёс байсангүй. Тийм учраас хөрөнгөтөн буюу дунд ангийнхан хөгжин дэгжихэд нэг их саад тотгор гэж байгаагүй, тэгээд ч хурдан өсөж хөгжжээ. Хүн ам нь тусгаар тогтнолын төлөө дайны үед дөрвөн сая хүрэхгүй байв. Одоогоос хоёр жилийн өмнө, 1930 онд хүн ам нь бараг нэг зуун хорин гурван саяд хүрсэн байлаа.

	Америкийн Нэгдсэн Улсын анхны ерөнхийлөгч нь Жорж Вашингтон юм. Тэр бол Виргини муж улсын том газрын өмчтөн байв. Бүгд найрамдах улсыг үндэслэн байгуулагчид гэж үздэг бусад том зүтгэлтнүүд гэвэл: Томас Пейн, Бенжамин Франклин, Патрик Генри, Томас Жефферсон, Адамс ба Жеймс Медисон нар байлаа. Бенжамин Франклин онц гарамгай зүтгэлтэн их эрдэмтэн хүн байв. Тэр бээр хүүхдүүд агаарт хийсгэж тоглодог цаасан лууны тусламжтайгаар үүлний цахилгаан бол яг цахилгаан гүйдэл мөн болохыг баталж байлаа.

	1776 оны тусгаар тогтнолын Тунхаглалд «бүх хүн тэгш эрхтэй төрсөн юм» хэмээн зарлаж байв. Хэрэв сайтар ухааран бодох аваас ингэж батлах нь зөв гэж үү. Зарим хүн бие султай, зарим нь чийрэг, зарим хүн бусдаас илүү ухаалаг, авьяас бэлэгтэй байдаг шүү дээ. Гэвч түүний цаана байгаа үзэл санаа тодорхой бөгөөд магтууштай билээ. Колонийнхон Европт байсан шиг феодалгүй тэгш биш байдлаас ангид байхыг хүсэж байв. Тэр бол яриангүй том ололт мөн. Бодвол тусгаар тогтнолын Тунхаглал зохиогч олон хүн нь Вольтер, Руссо нараас эхлээд арван наймдугаар зууны үеийн Францын гүн ухаантан, их сэтгэгчдийн нөлөөг авсан биз.

	«Бүх хүн тэгш эрхтэй төрсөн» гэнэ, гэтэл бараг эрх чөлөөгүй боол болон ядуу негрүүд байсан шүү дээ! Тэднийг яах хэрэг вэ? Тэднийг яаж үндсэн хуульд заасан шиг болгох вэ? Түүнийг үндсэн хуульд заасантай нийцүүлээгүй бөгөөд одоо ч нийцээгүй хэвээр байна. Олон жил өнгөрсний дараа умард ба өмнөд мужуудын хооронд ширүүн дайн болж эцэст нь боолчлох ёсыг халжээ. Гэвч Америкт негрүүдийн асуудлыг шийдээгүй хэвээр байнам.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц



	




	1989 оны хэвлэлийн Хэвлэн нийтлэлийн мэдээлэл

	Жавахарлал Неру

	ЕРТӨНЦИЙН ТҮҮХИЙГ СӨХӨН ҮЗВЭЛ

	 

	 

	Орчуулагч А. Бямбаноров

	Редактор Г. Ринченсамбуу

	 

	Зураач С. Баатар

	Уран сайхны редактор П. Төмөрпүрэв

	Техник редактор Д. Мөнхжаргал

	Хянагч О. Баярмаа, Ж. Сосорбурам, С. Бизъяа, Д. Наранчимэг

	 

	Өрөлтөд 1989 оны II сард 

	Хэвлэлтэд 1989 оны III сард

	 

	Цаасны хэмжээ 84X108/32. 

	Өндөр хэвлэлийн цаас. № 1.

	Үсэг: Утга зохиолын, 

	Хх 18,0 Хнх 30,24 Тх 29,53

	Хэвлэсэн тоо 15000 

	 

	ХГ №396/88. Зах №26

	 

	Үнэ 6 төг 30 мөн

	 

	Улсын Хэвлэлийн Газар.

	Улаанбаатар—11. Элдэв˗Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар—4. Шмералийн гудамж, 2.

	 


[image: болор спеллArtboard 1]

	 

	
Notes

	 Энх тайвны бэлэг тэмдэг — гэсэн утгатай.

